
  n  5

Ye’om

Jimba much’ junda jin ump’e woyom ta xɨbɨl 
ts’ib ko tejo’ ta xɨbɨl yoko kajo’ ta panka’.

Yo ka yina’tan i ke wawa’naket tan pɨpɨ’ ka’o ke 
machto achɨne tuyak’o  ta na k’ajalin ka pasi ta 
ni tsik, sin ke ajniket tan awotot o tan otro la’u, 
ka’ni tuba numsen ump’e ratu ajɨbe’ ak’ajalin i 
aye’ben aloto’ na kɨni k’a ni junda.

Ida axe achen konose o ak’ajti’ino’ tu yak’o 
ts’i’o, jinchich ni ɨk’ k’ajalino’ ko numsinte t’ok 
pap i ch’oko’, tɨkɨ axe atuse’ a kɨnom ta’ atuse’ 
ni k’ayo’ i a tsike’o ni ts’ajijo’ o ni ono’ ts’ajijo’ 
kane awolin.

Ka’jinichich,  uxe uyɨ’benet k’ajalin tuba uch’e’ 
a p’alɨn ni dibinansa i tɨkɨ ka p’isɨn un xoyma ta 
chɨnen ni kuxule t’ok pitsil t’an i ka’u yɨlkan; ni 
lakɨ’ t’ano’ uxe uch’e’ tuba achen na t’an uts 
t’ok ni ɨlɨs t’an.

6  n  PIMILJUN TUBA TSIK

Tɨkɨ a ɨ’ki ni ts’i’o kochen ump’e k’ajti’ya ta ni kajo’, 
uch’ujlom k’ajalino’, utse’nejt’ano’, ni kɨnti’yajo’ 
ko cherbintejo’ naj nojajo’ ta ja’, ta te’ejo’, o ni 
pixano’ ko pɨpɨ’ nume panka’o jin uch’ujlom  t’an 
naj kɨ’najo’, jinik’a uye’kan ni patanda.

Ta kɨ tsupsenla, kɨ ye’benet’la upete ni le’o ta 
kɨ derechula ta kɨ t’anla ta kɨ kɨjila ajyokot’ano’, 
jinuk’a kɨle’la ke uts’ ayina’tanla k’o tɨklenet-la ta’ 
japɨn a bala ta kuachichka ke uts’ibajtesanet-la.

Mach najyak ak’a keta tsike’ ni jun jin tuba akɨne’ 
tsiji’ k’ajalino’, ke jin uxe uch’e’ ak’ɨne tanchi naj 
k’uxule unp’e k’in.

Kɨpitɨn ke ni much’junda tɨ’ a wolin.

¡Wawa’nesan i ch’a’ɨlesan ak’ajalin!

Yokot'an C MIBES 1 Lecturas interiores.indd   6 12/4/10   1:18 PM



  n  7                Y ina’tan koné  

Yina’tan koné

No’on p’i’on ka’ untu ixtsuk
i kɨ kɨnɨntán awotot ka’	
untu bálɨm.
¿Kone jini?  Noj kanda’u.

Pitsi i xoyo,
Pu’ka’a unɨk machan jit.
¿Kone jini?  Noj mopk’ɨb.

Yɨx tɨ jam,
Ik’ bajka uchonkán,
chɨkwak’an tan awotot.
¿Kone jini? Noj sibik.

Uk’ajalinkaj 

Ajsuti’t’an: Ajchay Ernándes Isidro

8  n  PIMILJUN TUBA TSIK

Ni ch’o’ol yichu’

Jinda untu yininik t’ok untu ixik ke kuxujo’ 
ujuntuma nat ta ni kaj. Ukɨnɨntijo’ untu 

yichu’ ko ch’ijo’ ta ulotinjo’ jinuk’a re’i tɨ’yojo’.

Ma’chich jɨlɨkni ni it’oko’ uyɨlijo’ umɨtan untu 
ch’ok k’a mach una’tan ubajo’ ujuntuma.

Ni k’in unumejo’ i ni it’oko’ una’tan ubajo’ re’i 
cha’a ujinjo’ k’a ni ts’isaya ko tusijo’. Tu yɨlkan ni 
yichu’ u kɨnɨntanjo’ ka’ untu ajyumna tɨkɨ tan 
ni ts’isaya, k’a une uchen alas i u kɨnɨntan ni 
ch’ok jink’in uyumjo’ ubixejo’.

Ump’e uyoche k’in ni it’oko’ uyɨlijo’ ko xe 
uch’atɨnjo’ ye’e pɨti k’a ni ch’ok mu’u wɨye tan 
uwɨyba, ulotinte k’a ni yichu’.

Yako ch’atijo’ ni ye’e i uchen tɨ chumtɨjo’ tɨ 
k’uxnan, se uchɨnijo’ ni yichu’ pasik tan u wɨyba 
ni ch’ok, ch’a’a ujin ubekɨn unej i ulek’ɨn uni’xɨk’ɨ 
t’ok ch’ich’, unats’i uyum. Jinchichba ratu ni 
yinik ti tan uk’ajalin ump’e noj tsujk’ajalin ko 
chi ni yok ɨlɨk’i i mach upiti, xi uch’e’ uts’omba i 
uts’oni uxpets’ yok yichu’.

  n  9                                            Ni  ch’o’ol  y ichu’  

Ya’i se’ t’ɨbijo’ uchɨnenjo’ ni ch’ok i u un’tijo’ ke’ 
ya’an kuxu tɨ alas tan uwɨyba.

Ch’a’a ujinjo’ ankɨrijo’ umek’ijo’ uch’ok tu yɨle’ 
pasiko’ba uchɨnijo’ ke ti’ otot ya’an unts’it 
ajmasakuba jap’ɨjtuk’u.

To chɨnenjo’ jindaba, ni it’oko’ba kolijo’ tenten 
ujutjo’ uchenjo’ malaya uchijo’ ko tsɨmsijo’ ulot 
ni yinikjo’, k’a ni yok ch’o’ol yichu’ ujapuba ni 
ch’ok ta ump’e noj totoj chɨme.

Uk’ajalinkaj

Ajsuti’t’an: Ajchay Ernándes Isidro

10  n  PIMILJUN TUBA TSIK

Utoji’ tanɨ balɨm

Jindaba ts’aji ajnɨtik’in ni ɨlɨk’i 
mach umul k’uxubajo’ i upete 

ajni uk’uxe’jo’ bɨlɨna, tsajɨla i 
ixim  akuxlijo’ ch’ijka’ ni mut’ t’ok 
aji’, íxmís t’ok ixtsuk, ajuch t’ok 
ajt’ul, ni chimay t’ok ni te’el yichu’ 
i upete ɨlɨk’i, ni balɨm uk’ak’a  

                                          Utoj i ’  tanɨ bal ɨm    n 11

na’tanuba pitsi t’ok uk’ɨnk’ɨn pɨchi. Bajka kira 
unume, tɨ’ yoba uye’e utsutsbuk. kada ratu usukɨn 
t’ok uyak’. Uk’alin sukɨn tuba mach ajnik ni pupuk 
p’ots kua’chichka pusu ko pɨ’chɨbin upɨchi.

Ump’e sɨp’ɨknan, ni balɨm ya’an tɨ alas t’ok jo’tu 
ajpumo’, i tan ni alas, untu do nejo’ ujulbi ump’e tɨk’ɨn 
chɨ’te’. ¡Pójok’!, yɨli tɨnxin up’ixte’, uyɨktɨbi u ump’e 
xak’ita. Kɨrɨx’í k’a upɨ’chɨbi nu pɨchi, ni balɨm upa’julbi 
uní’ich’ɨk, ni yok ajpum akoli ch’uych’uyna upɨchi 
wa’ajtsili ajta tu p’ixte’ ajta tu nej.

K’a uyoli ni ch’ich’, ni balɨm ujoli yok ajpum tama 
bɨlɨna i utop’oj k’uxi. T’ok uk’e i awɨt, najpum ankɨrejo’ 
bixijo’ usube’ ni balɨm t́ ok uyum te’e.

Unyum te’e une uyɨle’ kache’da uxe tɨ kuxtɨ untu 
tan te’e, yɨli koxe uyɨ’ben utoje’ utanɨ, i uyɨlbi 
najpumo’: t’ɨbenla tɨ bit te’umo’ i, jink’in numik ni 
balɨm, julbenla ni tɨk’ɨn um. Ni xak’ita mach upas i 
ka’jini un pɨchi uxe tɨ kolan xɨk’ɨ tuba upete ukuxule. 
K’a une una’tanuba re’i pits’ba, jin uxe utoji’ tanɨ.

12  n  PIMILJUN TUBA TSIK

Untu uyum ni te’e uyɨlbi ni te’el chitamo’ ke 
xiko’ upa’senjo’ ni balɨm tan uyajliba. Jink’in 
numi yaba ni te’, much’ yɨli tu pat noj k’elɨn 
chɨktɨk’ɨn um, usɨtbi upits’il pɨchi. Uts’aykinte 
ke, jinchichba k’ino’, ni balɨm tsutweni p’elaj 
its’utan upɨchi. Ni balɨm mach uyajnesa jinu 
cherbijo ni ajpum i ni te’el chitam. Jinik’a 
jinchijba k’ux ta balɨm.

Jinik’a tuba uchen trebe uk’eche’, unyum te’e 
uyɨlbi ch’ijik unej najpum ta puts’ik tɨ k’ɨ’te’. Ni 
te’el chitam uyɨlbi pim upɨchi i tsɨts’ i ɨlbitijo’ 
numikjo’ tomo t’ok uloto’ k’a ujapɨnubajo’ uts’.

	 Laura Elena Navarro Castillo y otros,

	 Español Quinto grado, SEP, México, 1993, p. 132.

Ajsuti’t’an: Ixcheki’ Méndes Guiyermo

            Ch’ujk’ajal in tuba tan te’e    n 13

Ch’ujk’ajalin tuba 
tan te’e

Uyɨlkán ke jínk’ín ubixe tɨ ximba untu yinik tama te’e  
i mach yuyi kache’da uch’ujk’ajalín ni te’e, usɨte’ 

ubijijo’, jinuk’a  uyɨlkán ke machka a k’oti ukojpimin ni 
ch’ujk’ajalindaba tɨnxín k’ín, uch’e usutɨn ubuk, uyex i 
upete unok’la  ko tɨsen tuyakó.

Ni ch’ujk’ajalindaba uk’ɨnɨleskan tuba uchaje’ untu 
uyum te’e o yumkab,  uyɨlkan ko nechich, uyɨk’e’ tɨ 
sɨto’ untu k’a upo’te’binte uch’okpech’ok.

Ajɨk’ajalin: Ajsalud Martínes de la Rosa

14  n  PIMILJUN TUBA TSIK

Uyɨlkan

Che’ awubín ump’e ch’uyu’ tɨ ik’ 
tɨnxín ak’ɨ’, mach xiket ap’alɨn, mach 

ap’ísɨn.  Jin ni ch’uyu’ ta Suts’ bálɨm.

Che’ k’otíket ap’isɨn utsɨmsenet, 
mach asena’tán. Ni Suts’bálɨm, mach 
unajyesá ni kɨrɨxt’an i ni xik’om.

Ajsuti’t’an: Ajchay Ernándes Isidro

Isaías Hernández Isidro, Las doce verdades,

 ”Cha’jop’e t’ok cha’p’e  älkán”, México, Dirección

 General de  Culturas Populares, 1997, p. 58

Yokot'an C MIBES 1 Lecturas interiores.indd   14 12/4/10   1:18 PM



                                                                                 Ixek’  n 15

Ixek’

Nat kɨ chɨnénet pitsí,
lɨmlɨmná achiktaya,

k’a uch’e’ kɨnats’ɨnet,
tama mɨx nɨts’ɨ anon mɨx nat anet.

Mach uch’ɨ kɨ nu’tanet,
ya’ ch’a’a kɨjin,
anke mɨx nat ajniket,
tan kɨjut pak’in axechich tɨ ajtɨ.

Kɨk’ajalín i kɨpixán,
yo uyɨlé’ tsajel pitsil t’an i pitsí,
k’a mɨx nat ya’ánet,
mach uxet a ubin kɨt’an.

 

Ajɨk’ajalin: Ajmadu’ Péres Salbador

Ajsuti’t’an: Ajchay Ernándes Isidro

Yokot'an C MIBES 1 Lecturas interiores.indd   15 12/4/10   1:18 PM



16  n  PIMILJUN TUBA TSIK

Naj
  sokolomte’

Naj sokolomte’ jin untek sɨjkusan
T’ok unok rete k’ɨ’

Cheke upokman
K’ɨs xɨk’ɨ t’ok sɨjkusan.

Jin ni te’ ko chen upete
No’on a’uton kɨchɨnen
Tu yoche k’in uchen 
Ubit muto’ ta pusu.

Ajsokolomte’ sim bots’
T’ok umuk’ uchaji
Te’e i iski utsi’ k’ɨni
jɨychichen bɨlɨna.

16  n  KƗTƗK’E’  TSIK I  TS’ IB TƗK T’AN. TƗNXINA YOKOT’AN

                                                Naj  sokolomte’  n 17

Simbots’ ta buya
Ka’awɨlɨ ka’jini ajek’e’
Ni te’ ka wɨ’ben k’ajalin
Upete te’o uts’onɨn.

Sokolomte’ kɨlbet i kɨlbenet
kɨch’uyjats’ɨn kɨpixan
tu buts abuk
ukɨnɨnti uch’ich’e t’ok no’on
uiskilan yoxoma.

Ajɨk’ajalin: Ajkalu’ Peyiser Kámara

Carlos Pellicer Cámara, “La ceiba” (fragmento), en 

Cantos de mi tierra, Tabasco, en la Sangre Madura,

http://rie.cl/?a=131630 Consultado el 01/07/09

Ajsuti’t’an: Ixtola’ May May

18  n  PIMILJUN TUBA TSIK

Uk’aba’ Te’la

Ni kaj tɨ Te’la ajɨlɨkni jab ka 
k’abɨleski t’ok ni k’aba’da, 

uts’aykunjo’ noxibilbajo’  ke ni 
kajda akuxlijo’ untom aj kɨ’najo’ ko 
cheno’ t’an (nabu) ubada kuyila 
kejin ni nahuatl,  i k’a ni ajajtɨ tan 
kaj tɨ yɨxtup jinchich naj yokot’ano’.

Tan ni kaj ajni unp’e noj yokja’ 
bajka ujobe buch’ ko yɨle’jo’ 
uk’aba’ “Te’la” jini buch’daba  
upete chɨkwak’an, tam uyich’, 
puyuts’ upam i ts’uts’ usul.

K’a ni kaj machan uk’aba’, naj 
k’ech buch’jo’ nɨmte’ t’ok ni 
noxibilbajo’ uk’ajti’ijo’ uk’abɨlesan 
ni kajda t’ok uk’aba ni buch’da; k’a 
jin uk’uxo’ naj kɨ’najo’.

Ubada ni kajda tɨk t’anla yokot’an 
upete yuyi ke jin uk’aba’ Te’la.

Ajɨk’ajalin: Ajsalud Martínes de la Rosa

                                          P ’ i ’  chɨ’ ta ixkande’  n 19

P’i’ chɨ’ ta ixkande’
Uts’aykinte ke ni chɨ’ ta ixKande’ uti tɨ ch’ɨmkan 

ta pojlintik machka uchɨmo tɨ yokja’, tan pa’ o 
ch’empa’. Jink’in anumi ni k’in i mach apojlintiba, 
unjits’injo’ ubixejo’ ti’ yokja’ bajka sɨti.

Uts’ɨ’kan unts’it chɨ’ ta ixKande’ k’a k’atbintik 
pɨmik naj chɨme. T’ok upulbɨni’ i uyute ump’e 
k’ɨnti’ya, uyɨlbinte uk’aba’ naj sɨto i unte’ t’ok 
uk’atinte ko pixan uch’e’uba uts. Tu tsupsen, 
uts’utjats’inte ni chɨ’ ta ixkande’ tan ump’e 
pech’te’ uchajkan tɨ ja’ k’o bisan ni ik’.

Ni machbay uchɨnkaba ni chɨ’ba uwa’tɨ ti’ ja’ 
o tɨnxin yokja’ uye’e ke ya’i ya’an naj chɨme. 
Jindaba uch’inkolan anke ajnik k’en ik’. Se’ ujake 
cha’tu ta upa’sen naj chɨme tama ni ja’.

Ajɨk’ajalin: Ixtola’ May May

Ajbuyajo’

Uk’ɨnɨnt’an k’en jab naj ajtɨ tɨ 
Mujte’o’, ajnijo’ usakintejo’ 

k’a ni ajbuyajo’ uyɨ’bintejo’ usakɨn 
bajka uyajtɨ tan te’. Uk’ajalino’ ni 
yiniko’daba jin uxuch’ɨn ototejo’, 
uxuch’ɨn bek’et, uts’íbaj tesano’ 
ixiktak, kuachichka uyojo.

Ya ke uchi uxuxlejo’, jin machka uch’i 
puts’ikba, usujtɨjo’ tan  yotot upojlen 
upete xakɨk; choko ni k’uxbita, taj 
ch’obo ni p’et  i t’it’i ni ixim.

A ts’its’ita’ ni kaj axi uwoylanuba  
bajka  ajni  buya t’ok naj xuch’o’  i 
utsupsi’jo’  i abixijo’  ya’i.  Jink’in 
ajnijo’ ni yiniko’daba k’en machka  
uch’ujni utak’ino’ umukijo’  yaba 
ka’; i mach uyɨ’bi k’in tuba u 
kolesanjo’ ump’e ye’om bajka 
umukijo’ ni ukɨnbita.

                                                                  Ajbuyajo’  n 21

Uts’aykunjo’ tulaj  yinikjo’ ke ajni 
ump’e ye’om ta k’ak’ pan ka’ ko 
yɨle’ kada’an muku ni tak’in, ajni 
yiniko’ ko kujijo’ bajka ya’an ni 
ye’om; upojlijo’ ni p’ul  ko k’aba’ 
(ch’uji ta’k’in) tulu t’ok noj k’elɨn 
ta’k’ino’.

K’achich jini tɨkɨ, uyɨlkan ke machka 
uyoli uts’aykun uch’ujlon tak’in; 
ni tak’in u ch’ɨ’tan ka’ awɨlɨ tɨ ik’,  
usujtɨ ts’i’tan.

Uts’ayk’inte ke machka uyɨlbinte 
upojlen ni ta’k’in, uyɨlbinte ke mach 
uyɨle’ kua t’ok ni’untu tani pojlaya 
k’a mach sɨtik nu matɨn.

Ajwueyt’an: Ajmanu’ Péres Salbador

Ajsuti’t’an: Ajchay Ernándes Isidro

Yokot'an C MIBES 1 Lecturas interiores.indd   21 12/4/10   1:19 PM



22  n  PIMILJUN TUBA TSIK

Ni juj i
   ni ijin

Ump’e k’in ni ijin una’tuba ka’ ajnoja tan 
ump’e pa’. Upete ilik’i ubɨk’tan jink’in ujake 

uyuch’enjo’ ja’. Ka’jini ukuxle ni bit ilɨk’ijo’ ke kuxu 
ya’i. Ump’e k’in untu juj yoli mukik, mach yuyi 
kone upitɨn jini, ts’ita’yo to jup’e’uba ti ja’, jink’in 
untu ixmuch uyɨlbi: —¡Kolot juj, mach ajup’e’aba 
ni ijin uxe uk’uxe’et! Ni juj up’ali: —Mach kits’onɨ, 
no’on aton ti pipi’ ka’ i mach kɨkɨnɨnta ni’ unp’e  
tak’ɨ t’ok ni’untu ɨjin. —Uts’an uyɨli ixmuch. Che’ 
mach ats’ombom ochex ji’in. Ni juj mach upiti 
k’en ubich’juluba. Ni ijin ke ya’an uch’e’uba uchɨni 
ka’jini, jani uluk’u’muk’ i uyɨli: ¿kone ujup’uba ti 
muke tan jinba pa’da tik’a?

Re’i tsikba utɨk’i nuxe i nuxe bajka an ni juj ch’a’a 
ujin ti muke. Jink’in uchɨni ke ni ijin yo uk’uxe’ba. 
Uyɨli: -mach ak’uxe’on, mach ak’uxe’on, che’ awo 
kola kɨchenla ump’e alás, tuba kchenenla kone uxe 
tɨ kolan t’ok ni pa’da-. Ni ijin usapi t’ok ch’a’ ɨljin, 
una’tuba kone uxe tɨ pase pinte.

Uyɨlijo’ ke machka k’otik tɨ t’ɨbo mɨx iski tɨ te’ une 
uxe uyum pa’.

Ni ilɨk’ijo’ ke ya’ano’ nitsi uts’etano’ ni yok tenten 
ijin… k’a ni ijin mach uche trebe t’ɨbik k’a un no’an 
i u il’an. Bo’i ujin i uyɨlbi ni juj: -ubada axe ane-. Ni 
juj uk’ak’a pa’si unok ich’ik i uchi ump’e wane  ke 
k’oti tu ni’ te’. Ni ijin mach uyɨli kua’ i uchinjulí upam 
usapɨn kone usɨti i uyɨli: -uts’an a kibixe i ubada 
mach’an kada kolakon; kuyi ke mach kɨchi uts t’ok 
anela, mach uni’xon kichenen kibala…- Ni ilik’ijo’ 
ke anjo’ ya’iba, uk’atbijo’ ni juj ko yɨk’ben ump’e 
la’u ni ijin k’a ajnik tan ni pa’. Ni juj uts’oni 
i uyɨli: -kolenji’in jintuba ni kilotla.

Jinba k’in ni juj i ni ijin u kuxujo’ 
unte’ tan pa’ ka’ awili ke uyits’in.

Ajɨk’ajalin: Ajmanu’ Péres Salbador

Ajsuti’t’an: Ixtola’ May May

Ni yinik ke

Uts’aykinte ke oni ajni untu yinik 
taputsin, ke mach ubisuba 

t’ok ulot, re’i malu dejde ch’okto 
ajta ke noxibi. Jink’in k’oti k’in 
k’ojlek, mach uk’ɨli ni yaj se’ chɨmi.

Jink’in ya’an uk’exbenjo’ unok’la 
ta uyɨk’e’o pan santu, utɨk’i 
unikɨnuba… kuxpi ya’iba sutwɨni tɨ 
chɨmo i sutwɨni tɨ kuxpan, uxpets’ 
chɨmi, uxpets’ kuxpi.

kuxpi uxp’ets’

                  Ni  y inik  ke kuxpi  uxp’ets’  n 25

Tu uxp’elan  ukuxpanba, utɨk’i uts’aykun kone 
uchɨni iski bajka ubixe upete ajchɨme. Ko chɨni 
untu ixik tɨ juts’ nok’ tɨnxin k’in i noj k’elɨn ajma’ 
up’ich’ij ta’ben upam. Uyɨlbinti ke ni ixik mu’u 
toje utanɨ k’a panka mach uts’oni ke mach uts 
juts’kak nok’ kuchk’in.

Uchɨni tɨkɨ untu yinik tan noj ele’k’ak’. Uyɨlbinti 
ko pete machka uchen xuxle t’ok ulot pan ka’ i 
mach utsɨkɨ tɨ ch’uj, ka’ jini uyɨ’linte utoje’ utanɨ. 
Jinuk’a binti kuxpak k’a uts’ay kɨben uloto’, 
ke mach uts pɨpɨ’ kuxlek untu panka’, ko pete 
kɨchen panka ya’an utojkiba iski.
Ni yinik tu tsupsen uts’aykun uchɨniba, sutwɨni 
tɨ chɨmo i mach ni’ kuxpi. Tok’a kuxpi ta uyɨlben 
uloto’ ke mach uts ni malujle panka’.

Uk’ajalinkaj

Ajsuti’t’an: Ajchay Ernándes Isidro.

kuxpi uxp’ets’

Ka’ uyɨlkan

Matɨn tsimin
Machu uchɨmbinti

Ucha’am

Mach uts awɨle’
Ke ni ja’ jini 
Mach uxon kuch’en   

Uk’ajalinkaj

Ajsuti’t’an: Ajsalud Martínes de la Rosa

Pitsil t’an

Nat kɨchɨni ate
kɨk’i kɨ’olowi tɨknoj

se’ kɨlbi tɨpixan
jini ch’u’ul yentax tɨk t’os.

A p’i’ ik’ik yichu’
Kat’ok tet ajup’e’aba
Ch’ijka’ ya’an ni mulxinich’
Axe chich achen ajobɨn.

No’on ni mut ixchech 
T’ok uyich’ sek’ejtak 
Kachich kamba tsej kɨ t’oje’
kɨjɨts’e’ i kɨkukɨn.

Ajɨk’t’an: Ajsel Ernándes Lópes

Ajwueyt’an: Ajchay Ernándes Isidro

Ts’ají t’ok ixchɨme

Uts’aykun untu yinik kone unumsi
ump’e ak’e

Jinda untu yinik, ka’ upete yinik pak’in uyɨlben 
t’an ixiktako’ kɨ uk’ete’uba tan ubiji, numí 
ump’e ak’e’ ka’ une upatán ajtaxista ut’e’sɨn 
ixiktako’ i upete bij bajka ubisí ixt’ebojo’ 
pak’in ubixe uyɨlben t’an t’ok pɨpɨ’ t’an; jink’in 
unume tan bij tɨ Ciudad Pemex ida tɨ Tabasku. 

                                    Ts’  aj í  t ’ok ixchɨme  n 29

Uchení untu ixik pitsi, mux pitsi uk’atbi kɨ 
ubistesan tɨ kaj tɨ Ranchu, Tabasku. Ka’ tɨnxin 
ak’e’,  une t’ok ch’aljin up’ali ubisan, uyɨlbí 
uts’an utoje’ i upa’si ujuku’ tuba ubisan ka’ 
nɨmɨ uchen upa’sebi ts’aji ni tɨlom, une totoj 
up’alɨn ka’ awɨlɨ ubixe t’ok ch’aljin t’ok une, 
ka’jini anumí ni tɨlom, i ka’jini k’oti kada uyɨlí 
tɨ kaj tɨ Ranchu, ni tɨlom uk’ati si uch’e ubisan 
tok’a kɨ ni ucho’an uxe tɨ t’ɨbo ts’ita’ i ni tɨlom 
uyɨli kɨ uts mach uche luke ukoje’ uxe utoje’ 
ke ubisan ka’jini k’oti tu k’om bij de jini noj 
kaj, uk’ati wa’lik i uchi ni yinik awa’ti, jaki 
ni pitsil teɨlom i uyɨlbi  upitɨn ts’ita’ mach 
uxin tɨ jɨleknan, numí um’e orji, chap’e orji 
mach ututs, ni yinik a jak’i ujin i jaki bixi 
utsakɨn, utek’i ujetset ni ti’ otot kada uchɨni 
kɨ a ochi ni tɨlom, k’en jɨlekní ujets’e’ ni ti’ 
otot, pasí untu yinik ujɨbi  ni ti’ otot, ni yinik 
uk’ati kone usaken, une uyɨli  mu’ upitɨn ni 
tɨlom kɨ ochi tan otot, ni yum otot up’ali kɨ 
tama jini otot mach’an ni’ untu tɨlom, uk’ati 
uts’aykɨbɨn kache’da ni ixik, ni taxista utɨk’i 
uyele’ deya’i up’ali ni yum otot kɨjiniba es ni 

tɨlom ajuch’intik ukɨnentan chap’e jap’ kɨ a 
chemí, utsɨemsijo’, ni yok yinik taxista pos 
akolí jink’in uyubí, kasi chɨmik, jink’in uyubi ni 
t’anda, uk’ati kɨ ulotin tuba sutwenik tu yotot, 
ni uyum otot uyɨli si mach’an ni ump’e kua’ 
kɨxe kɨ lotinet, jinba k’in ni yok yinik uyekti  
uchen ajnik uyele’ pɨpɨ’ t’an ni ixiktako’ i k’ojpi 
t’ok tsajel yaj, atuts’i t’ok ni bak’et kɨ ubisí 
jinba k’in unumsí.

Ajɨk’ajalin: Ajlichu’ Ernándes Jerónimo

Ajsuti’t’an: Ixtola’ May May

La’ixla 
kɨna’

La’ixla kɨna’
La’ ixla kɨpap’

La’ ixla kɨnɨ
Uts’i’kan yokot’an.

Kola, kola kɨne’la ni ts’i’
Kola, kola kɨne’la ni tsik
Kola, kola, kɨne’la ni k’ay
Kola kɨne’la tɨ yokot’an.

La’ixla kɨna’
La’ixla kɨpap’
La’ixla kɨnɨ
Uts’i’kan yokot’an.

Ya’ute, ya’ute ajye’jun
Ya’ute, ya’ute ajk’ech’buch’
Ya’ute, ya’ute ajpɨt’p’et’
Ya’ute u kɨne’ yokot’an.

La’ixla kɨna’
La’ixla kɨpap’
La’ixla kɨnɨ
U ts’i’kan yokot’an.

Ch’a’ojin, ch’a’ojin bitixok
Ch’a’ojin, ch’a’ojin  bitajlo’
Ch’a’ojin, ch’a’ojin ni bijch’ok
Ch’a’ojin u kɨne’ yokot’an.

La’ixla kɨna’
La’ixla kɨpap’
La’ixa kɨnɨ
U ts’i’kan yokot’an.

Ajɨk’ajalin: Ajchay Ernándes Isidro

Ajmits’it

Ump’e k’in, aj Lichu a jo’kinti k’a upap i 
usɨkun xik tɨ k’echbuch’ tan ump’e pa’ ke 

ya’an nɨts’ɨ do kɨji.

Tu k’ote uchɨnijo’ ke ni pa’ mu’ usɨp’o k’a ni mu’ 
uchen k’en k’in i ni buch’o’ mu’ ulajchɨmo k’a ni 
ja’ a koli mɨx ts’ita’ tan ni to’o.

Ch’a’a ujino’ ujulubajo’ tɨ ja’ k’a uchɨnen noj 
k’elɨn buch’ uk’eche’o t’ok uk’ɨ’.

Tu ochik’inan u bixe k’in ulot ajLich ano’ tɨ pase 
tɨ ja’ uyits’ɨn tuba uyɨlben: kɨ pap, i kits’en mach 
kuyi kone an yaba ja’ kɨ u kɨnɨntan k’eche kok.

Upap up’ali: pitɨnon, mach a ni kɨnaba. AjLichu 
mach uts’oni t’an. Apejwení i uboki ni anima, 
uk’echi t’ok uk’eb mach yuyi kone mu’ utɨle’.

Jink’in k’oti upap uk’ati: ¿kada anet? Ida 
an –uyɨlí ajLichu. ¡jindaba ni na’fil anela 
ats’aykunla kɨ ya’  u kuxte tan ja’ i uch’e’ 
k’uxkak? – atsutwení uk’atɨn.
Mach  - uyɨli upap- jin a kɨnentan ya’jini mach 
une, jiniba ump’e  ja’el chan.

Ajɨk’ajalin: Ajchay Ernándes Isidro

Yokot'an C MIBES 1 Lecturas interiores.indd   33 12/4/10   1:19 PM



34  n  PIMILJUN TUBA TSIK

Jink’in uyubi jinda yok  aj Lichi uchoki mux nat i 
k’a ni bak’et uchoki umorral tulu de buch’.

Luke unumsí jink’in aj Lichu uts’aykun kɨ mach 
uxin tɨ sujte tɨ sakia, ni’ k’a tojkinti.

Ajɨk’ajalin: Ajmarka’ de la Krus Péres

Ajsuti’t’an: Ixtola’ May May

Ni k’ɨnkok 
i ni ixmuch

Ump’e k’in ump’e k’ɨnkok u un’ti 
untu ixmuch tu ti’ ni pa’ i uyɨli:    

–Ane a kɨnɨntan na pɨchi re’i pots’om 
ma’ pitsiletba, jinuk’a ni’untu mach 
yolet, i no’onba, kɨnentan pitsi kɨpat i 
tsɨts i kachich kanba uyo.

Tuyubin ni t’anda, nix much’ unaj 
tuba tenten, numi k’en k’ino’. 
Ump’e isapan ni kɨnkok ya’an 
uch’ixɨn k’in pan te’ k’a una’ti sísi, 
jink’in uchɨni ute untu yinik t’ok 
uchim i umachit. Ni k’ɨnkok uyɨli 
puts’ik niji uyinik t’ok utamɨl xɨmba 
uk’otesi i uk’echi. Ni yinik ti tanu 
k’ajalin: ni k’ɨnkokda kɨxe kɨbisan 
tuba kɨk’uxe’ k’a re’i jɨts’ɨkna.

Tu chɨnen jinda nix much 
uyɨlbi ni k’ɨnkok: no’on anon 
ta’ch’ejpa i mach ak’echkon, 
k’ak’a’ tse’ton k’a no’omba 
mɨx xilawjon, i ane, k’a pits’ilet 
k’a akɨnɨntan  abe’ta jɨts’ɨkna, 
axe tɨ k’uxkan. Nix much uchi 
tse’ne i ujup’uba tan ja.

Jinuk’a, che achɨnen untu 
xilau, mach ap’ɨktí’in i 
mach awele’ kua’. Mach xik 
ucheneto’ ka’ k’ɨnkok.

Ajɨk’ajalin:  Ixnery Garsía Balensia

Uto’esi:  Ajmanu’  Péres Salbador

Ajusti’t’an:  Ajchay Ernándes Isidro

K’ajalinjo’Kɨ lot

Jinkin an’atan  sisk’ajalin tan 
apixan

tɨkben  tɨkɨ jin tɨ awolin
ye’ben ke ya’an ch’aɨljín,
y jink’ín upolen:
jo winat’an olowí

Ajɨk’ajalin: Ixcheki’ Méndes Guiyermo

La’k’ɨ’tán

1.	 Xet’e, xek’e, xejé
	 xejé, xet’e, xek’e
	 xejé, xet’e, xek’e
	 xet’e, xek’e, xejé

2.	 Ajlichu umek’i Ixlicha
	 Ixlicha umek’i   Ajlichu
	 Ixlicha umek’i Ajlichu
	 Ajlichu umek’i Ixlicha.

                                                              La’  k ’ ɨ’ tán  n 39

3.	 Che’ ni wichu’ machyo ɨlbintik yichu’
	 Kache’da kɨlbenla ni wichu’ ke’ untu yichu’
	 Kache’da kɨlbenla ni wichu’ ke’ intu yichu’
	 Che’ ni wichu’ machyo ɨlbintik yichu’

Ajɨk’ajalin: Ajchay Ernándes Isidro

Notas

